
Hamabost jarduera
prestatu dituzte
Tolosako 
Jabetze Eskolan
Aurten ere jatorri ezberdinetako emakumeei
zuzendutako gune berezia prestatu dute;
zabaldu dute jada jardueretarako izen ematea //6

Argazkilaritza 
eta bertsolaritza
uztartu dituzte
Argazki-Bertso Lehiaketa antolatu dute Altzon;
urriak 1 da argazkiak aurkezteko azken eguna //5

Porrotarekin
hasi du
denboraldia
Tolosa CF-k //7



Atzegiren Txolarte
programak boluntario
berriak behar ditu  
Urriaren 16an hasiko dira elkartzen, Tolosan, adimen
urritasuna duten pertsonak eta boluntarioak, bi astez
behin; boluntario izan nahi dutenen bila dabiltza 

Irati Saizar Artola 

Atzegik eskaintzen dituen ai-
sialdi zerbitzuen barnean, ikas-
turtea hastearekin batera jarri-
ko dute martxan Txolarte pro-
grama. Txolarteak adimen
urritasuna duten pertsonentza-
ko aisialdi eta denbora libreko
kuadrillak dira eta asteburue-
tan elkartzen dira ekintza des-
berdinak egiteko. Gipuzkoan
30 kuadrilla inguru daude, eta
Tolosakoa da handienetakoa.
Jarduera horiek egiteko bolun-
tarioen laguntza behar izaten
dute, eta Atzegik deialdia za-
baldu du eskualdeko bolunta-
rioak anima daitezela eskatuz
programan parte hartzera.     
Urriaren 16an elkartuko da

Txolartea uda ostean lehen al-
diz Tolosan. Marta Esnaola
Atzegiko langileak azaldu due-
nez, normalean larunbat arra-

tsaldeetan elkartu ohi dira,
16:00etatik 19:00ak aldera arte,
bi astez behin. «Batzuetan la-
runbat goizak ere aprobetxatu
izan ditugu, azokan buelta bat
emateko». Egutegian jai egu-
nak eta zubiak tokatzen direne-
an, kuadrillek ere jai hartzen
dute.
Beti ezberdinak dira antola-

tzen dituzten planak. Tarteka
paseoak egiten dituzte, festak
ere gogoko dituzte, eta irteerak
edota zinemara joateko planak
ere ez zaizkie falta.
Boluntarioak dira plan ho-

riek proposatu eta antolatzen
dituztenak, eta Tolosako Txo-
lartea Gipuzkoako jendetsue-
netarikoa izanik, boluntario
gehiagoren laguntza behar
dute ekintzak antolatzeko. «Bo-
luntario bakoitzarekin bere
konpromisoa zenbatekoa den
adosten dugu, esaterako, badi-

ra hilabetean behin parte har-
tzen dutenak, ez dute zertan
beti joan», azaldu du Esnaolak.
Boluntario izatera animatzen
denak,  Atzegiko bulegoetara
deitu eta aisialdi zerbitzuagatik
galdegiteko eskatu dute. 943 62
39 42 da  telefono zenbakia. 

GIZARTERATZEA ERRAZTEKO
Atzegi adimen desgaitasuna
duten pertsonen aldeko Gipuz-
koako familia elkarte bat da.
Familiei aholkularitza eskain-
tzen diete, bizi kalitatea hobe-
tzeko, eta haien gizarteratzea
erraztuko duen ingurune «ego-
ki eta lagunkoi» bat sortzea
dute helburu. «Inklusioa lortze
aldera pausoak ematen saia-
tzen gara», esan du Esnaolak.
Inklusiboagoa, bidezkoagoa eta
solidarioagoa izango den gizar-
te bat eraikitzeko lanean ari
dira.

Pasa den ikasturtean elkartutako kuadrilla, Tolosako Trianguloa plazan. ATARIA

Plaza batzuk libre
daude Loatzo
musika eskolan 
TOLOSA // Irailaren 6an hasi
zuten ikasturtea Loatzo musi-
ka eskolakoek. Jakinarazi dute-
nez, plaza batzuk libre daude
oraindik musika tailerrean, 4
eta 7 urtekoentzat, eta trikitixa-
ko eta tronpetako klaseetan.
Anoeta, Irura, Zizurkil, Aduna,
Villabona, Alegia, Altzo eta
Ibarran eskaintzen dituzte es-
kolak. Interesa dutenek 943
692619 telefonora deituta lortu
dezakete informazio gehiago. 

Tolosako musika
eskolakoen izen
ematea zabalik
TOLOSA // Irailaren 30a izango
da Eduardo Mokoroa Udal Mu-
sika Eskolan matrikulatzeko
azken eguna. Ekainean matri-
kulatu ez ziren edota orain in-
teresa duten ikasleek egin de-
zakete. Izapideak musika esko-
lan egin behar dira,
astelehenetik ostiralera
(10:00etatik 13:30era), eta aste-
lehen eta astearte arratsalde-
tan ere izena eman daieteke,
17:30etik 19:00era.

Odola emateko bi
deialdi, datozen
egunetan
TOLOSALDEA // Bihar, hilak 9,
Berastegin izango da odola
emateko hitzordua. 17:00etatik
20:30era izango da, eta hitzor-
dua hartu beharko da aurrez.
Tolosan, irailaren 13an eman
ahalko da, kultur etxean,
16:30etatik 20:10etara. Iruran
aldiz, irailaren 13rako zuten hi-
tzordua baino hilaren 27ra
atzeratu dute. Saioak Herri Es-
kolan egingo dira 16:30etik,
20:30era. 

130 sarrera gehiago
salgai, Izaroren
kontzerturako
TOLOSA // Kultura plazara jaial-
diaren barruan, Izarok kon-
tzertua eskainiko du irailaren
11n, zezen plazan. Sarrera guz-
tiak agortuta zeuden, baina To-
losako Udalak beste 130 sarrera
jarri ditu salgai. Erosi ahal iza-
teko Kulturaplazara.eusweb-
gunera sartu behar da. Kon-
tzertua 20:00etan izango da,
eta zezen plazako ateak ordu
erdi lehenago zabalduko dituz-
te. 

BARANDA BERRIA 
Tolosako Udalak baranda bat ipini du Kondeaneko alda-
pan (Laskorain ikastolaren sarrera inguruan), Igeralde eta
Bizkaia kaleen arteko bidegurutzetik Zabalarreta parkeko
sarrerara bitarte, autoek bertan aparkatu ez dezaten. Hau-
rrak ikastolan utzi edo  jasotzerakoan ibilgailuak espa-
loian aparkatzen dituzte, eta pilaketak sortzen dira. ATARIA



Kultur eta kirol
ikastaroetan izena
emateko aukera 
Eskualdeko herri askotan abiarazi dituzte ikasturtean 
zehar egiten diren tailer eta ikastaroetako izen emateak;
hamaika aukera daude haur zein helduei begira

Erredakzioa

Ikasturtean zehar eskaintzen di-
ren kirol eta kultur ikastaroetan
izena emateko garaia izaten da
honakoa. Herri bat baino gehia-
gotan ireki dituzte izen emateak
adibidez, Amasa-Villabonan, Zi-
zurkilen, Lizartzan eta Anoetan.
Lizartzan izango dira goiztia-

rrenak. Izan ere, ikastaroak irai-
laren 13an hasiko dira eta izen
ematea ostiralean amaituko da.
lizartza@lizartza.eus helbidera
idatzita edo 673 905 685 zenbaki-
ra deituta egin ahal da. Yoga,
gimnasia, pilates, zumba, strong
eta hipopresiboak daude auke-
ran. 
Amasa-Villabonan kultur

etxean egiten diren ikastaroak
eta Olaederra kiroldegikoak dau-
de aukeran. Olaederrako bazki-
de direnek jada izena eman de-
zakete, eta ez direnek aldiz osti-
raletik aurrera egin ahalko dute.
Haur zein helduei zuzendutako
ikastaroak daude aukeran, bes-
teak beste, yoga, piltes, igeriketa
edo aquagym-a. Informazio
gehiagorako kiroldegiko harre-
rara jo behar da, 943 69 43 22 te-
lefono zenbakira deitu, 
edo villabona@serdepor-kirol-
zer.comemailera idatzi. Kultura-
ri dagokionez, Kultura sailak
bihar irekiko du izen ematea eta
irailaren 21a bitarte egongo da

zabalik. Villabona.euswebgune-
ko inprimakien bidez eman be-
har da izena eta ezinbestekoa
izango da udalak ikastaroak gau-
zatzeko onartu duen COVID-
19aren inguruko protokoloa
onartzea. Ikasturte osoko ikasta-
roak eta motzagoak daude auke-
ran, hala nola, funkya, balleta,
antzerkia, eskulanak, zaharbe-
rritzea eta arte aplikatuak, egur
lanketa, serigrafia edota joskin-
tza. 
Anoetako Abraham Olano ki-

roldegiko ikastaroetan izena
emateko epea bihar irekiko da
ere. Tonifikazioa, cyclinga, zum-
ba eta cross training-a izango
dute helduek aukeran, eta gim-
nasia erritmikoa eta Goazen!
dantza ikastaroa haurrek. Anoe-
tan erroldatutakoek irailaren
13tik 17ra eman dezakete izena,

abonatuek irailaren 20tik 22ra
eta gainerakoek irailaren 23tik
27ra, beti ere lehentasuna anoe-
tarrek izango dutelarik. Ikastaro-
etan alta edo baja emateko, inpri-
makia bete behar da kiroldegian
edo gazteria@anoeta.eus helbi-
dera idatzita.
Zizurkilgo Udalak antolatuta-

ko ikastaroen ikasturtea urriaren
1ean hasiko da eta ekainaren
24an bukatuko. Izena irailaren
13tik 27ra eman ahalko da udal
bulegoetan. Antzerkia, dantza
modernoa, patchwork-a, yoga,
pilates aurreratua eta memoria
tailerra egin ahalko dira, besteak
beste.

Zizurkilen patchwork ikastarokoen lanekin erakusketa osatu izan dute. I. G.L.

Maitane Iturriozek
irabazi du Trikitilari
Gazteen Txapelketa 

Erredakzioa 

Eskualdeko gazteak bikain aritu
dira azken egunetan. Zestoan Tri-
kitilari Gazteen X. Txapelketa jo-
katu zen igandean eta Maitane
Iturrioz billabonatarrak eta Eider
Amenabar errenteriarrak irabazi
zuten. Zazpi bikotek hartu zuten
parte. Bigarren postuan sailkatu
zen Irati Arzelusek (Lazkao) eta
Mirari Plazaolak (Arrasate) osatu-
tako bikotea eta hirugarren Araitz

Etxaniz azkoitiarrak eta Enaitz
Alberdi azpeitiarrak egin zuten. 
Helduen Binakako Dantza Txa-

pelketa egin zen astelehenean.
Zarautzen jokatu zuten eta Oin-
kari dantza taldeko Gorka Grana-
dok eta Maren Galvezek osatuta-
ko bikoteak irabazi zuen. Grana-
do sopelarra da eta Oinkarin
ibiltzen da. 2019an, 16 urte bete-
tzear zituela, Euskal Herriko Dan-
tza Solte Txapelketa irabazi zuen
gazte-mailan. 

Oinkari dantza taldeko Gorka Granadosek,
bere aldetik, Helduen Binakako Dantza
Txapelketan izan zen garaile

Bi positibo atzeman
dituzte eskualdean 
Erredakzioa Tolosa

Osasun Sailak emandako datuen
arabera, 6.151 test diagnostiko
egin zituzten herenegun, eta ho-
rietatik 246 (%4) positiboak izan
ziren. Gipuzkoan 83 atzeman zi-
tuzten, tartean 2 Tolosaldean;
bat Ibarran eta Orendainen bes-
tea. 
5.000 biztanle baino gehiago

dituzten Tolosaldeko herrien ka-
suan, horian daude biak; Amasa-
Villabonak 236,61ko tasa du eta
Tolosak 221,65koa. Osasun ere-
muei dagokienez, eskualdekoa
kolore horian dago (262,27), eta
azpieskualdeka Alegia gorrian

dago (461,65), eta Ibarrakoa
(280,58), Villabonakoa (275,53)
eta Tolosakoa (196,94) horian.
Ospitaleen egoerari dagokio-

nez, COVID-19aren ondorioz 38
pertsona ospitaleratu ziren atzo,
eta koronabirusa duten 62 per-
tsona ZIUn daude.
Bestalde, atzo eta gaur artean

hasiko dira eskualdeko ikasleak
eskoletan, eta COVID-19ari lotu-
ta, Hezkuntza sailak esan du
ikasturte honetan ikastetxeetan
segurtasun-distantziak (1,5 m)
mantenduz jarraituko dutela,
eta baita higiene-neurriek ere,
aireztapen egokiak, kontaktu
mugek edo musukoek.

INFORMAZIO GEHIAGO
Ikastaroei buruzko informazio
gehiago Ataria.euswebgunean. 



Meloren izena eta izana

Elbarrenako festetako ikur den melokotoia protagonista hartuta
ipuin liburua kaleratu dute Izaro eta Iraitz Lizarragak; Gaur herriko
umeen artean banatu eta bihar aurkeztuko dute Joxe Arregi plazan 

Jon Miranda Zizurkil

B etiko edertasun kano-
netatik apartekoa da
Melo. Herrikoia da,
parte hartzailea, alaia
eta festazalea. Erres-

petuzko jarrerak bultzatzen ditu
Elbarrena festetako pertsonaia
nagusiak. Horrela irudikatu nahi
izan dute Iraitz eta Izaro Lizarra-
gak Pli-Pla! ipuin liburuan. Bihar
11:30ean aurkeztuko dute jendau-
rrean Joxe Arregi plazan.
Aurten, osasun egoerak horre-

tara behartuta, ez da Elbarrenako
festarik izango Zizurkilen. Festa
batzordeak hutsune hori betetze-
ko, jaien ikur den melokotoia ar-
datz hartuta ipuin liburu bat osa-
tzea proposatu zien egileei duela
ia urtebete. «70eko hamarkada

bukaeran blusen kuadrilla batzuk
jaiak herritartzen hasi zirenean
ekitaldi asko asmatu zituzten eta
horietako bat melokotoiaren en-
tierroa izan zen. Lau eguneko fes-
ta amaitzeko, hileta bat antzez-
tuz, fruitua bera lurperatzen zu-
ten plazan inguruan. Urte batzuk
beranduago festa batzordeko ki-
deok melokotoiaren irudia be-
rreskuratu eta indartu egin ge-
nuen eta orduan etorri ziren mas-
kota, zapietako irudiak eta Melo
buruhandia», esan du Iraitz Liza-
rragak. 
Orain Pli-Pla! ipuinarekin izae-

ra batekin identifikatu eta irudi
batekin lotu nahi dute Melo, «gor-
puztu egin da», esan du Izaro Li-
zarragak. Elbarrenako festetako
hainbat ekintzetan kokatu dute
pertsonaia: «Mila momentu dau-

de festetan eta batzuk aukeratu
ditugu guk. Nahiz eta saiatu begi-
rada zabaltzen, guretzat bereziak
direnak dira jaso ditugunak». 

FESTEN TRANSMISIOA ARDATZ
Belaunaldi gazteagoen artean fes-
ten transmisioa bermatzeko bul-
tzatu du argitalpena festa batzor-
deak. Pli-Pla! liburuaren 1.000 ale
argitaratu dituzte eta 200 inguru
herriko hiru ikastetxeetan aritzen
diren 2 eta 12 urte arteko ikasleen
artean banatuko dituzte gaur.
Beste 200 ale udalak erosi ditu he-
rrian erroldatzen diren herritarrei
harrera egiterakoan oparitzeko.
Gainerakoak euro batean truke ja-
rriko dituzte salgai egunotan. 
Iraitz eta Izaro Lizarraga lehen-

gusuak dira, kuadrilla berekoak
eta biak festazaleak. Orain arte,

Iraitz Lizarraga eta Izaro Lizarraga ‘Pli-pla!’ ipuin liburuaren egileak Joxe Arregi plazan. J. M.

Iraileko
Kulturaldia
antolatu du
Elduaingo
Udalak

Argazki estudio ibiltaria,
zirku antzerkia eta 
Et Incarnatus taldearen
kontzertua izango dira,
gaurtik igandera bitartean

Erredakzioa Elduain

Elduaingo Udalak Iraileko Kul-
turaldiaren barruan ekitaldiak
antolatu ditu herritarrentzat da-
tozen egunetarako eta doan.
Aurten ez da herriko festarik
izango, baina gaur hasi eta igan-
dera arte hainbat ekimen izango
dira. «Zuen gustukoa izango de-
lakoan guk lanean jarraituko
dugu urtea kultur ekitaldiz bete-
tzeko», esan dute udal arduradu-
nek.
Gaur herritarrek erretratuak

eta familia argazkiak egiteko au-
kera izango dute goiz nahiz arra-
tsaldez herriko plazan. Larunba-
tean, berriz, Baldin Bada ikuski-
zunaz gozatzeko aukera izango
dute 18:00etatik aurrera. Zirku
antzerkia plazan eskainiko dute
eta gonbidapenak udaletxean es-
kuratu beharko dira aldez aurre-
tik. Igandean, amaitzeko, Et In-
carnatus orkestraren kontzertua
izango da. Herrian egokitutako
aparkalekuetan autoa utzi eta oi-
nez kilometro batera dagoen Sa-
les baserriko belardian eskainiko
dute emanaldia 17:00etatik au-
rrera. Euria bada kontzertua eli-
zara aldatuko dutela esan dute
udal ordezkariek. Elduaindarrek
lehentasuna izango dute ema-
naldira joateko eta gonbidape-
nak aurrez eskuratu beharko
dira udaletxean tokia ziurtatze-
ko. Emanaldian, orkestrako ki-
deekin batera musikari gonbida-
tuak ere arituko dira: Iñaki Die-
guez, Gorka Benitez eta Xabier
Berasaluze Leturia.

KULTURALDIA ELDUAINEN
Irailak 8, gaur

10:00 - 14:00 / 17:00 - 20:00.Ar-
gazki estudio ibiltaria plazan.

Irailak 11, larunbata

18:00.Zirku antzerkia plazan. Baldin
Bada ikuskizuna. Gonbidapenak
udaletxean eskuragarri.

Irailak 12, igandea

17:00.Et Incarnatus taldearen kon-
tzertua Saleseko belardi aurrean.
Eguraldi txarra bada elizan.

MELOREN KULTUR ASTEBURUA
Irailak 9, osteguna

11:30. Pli-pla! liburuaren aurkezpena
egileekin solasean eta jolasean. Au-
rretik izena eman behar da.
16:30.Aurrera plazan Meri, Mari eta
Larihaur antzerkia. Sarrera librea
eserlekuak bete arte. Ondoren, txo-
kolate jatea. 
19:00.Beatriz Egiazabalen umore
bakarrizketa Joxe Arregi plazan. Sa-
rrera librea eserlekuak bete arte.
20:30.Bokata afaria Joxe Arregi

plazan. Aurrez izena eman behar da
udal bulegoetan.

Irailak 10, ostirala

16:00.Trial bizikleta zirkuitua Dane-
nako pasealekuan.
18:00. Irene Caminos eta Jabier
Alonsoren Bike Show-a Danenako
pasealekuan.
19:30.Skabidean musika kontzer-
tua Joxe Arregi plazan. Gonbidape-
nak dohainik udal bulegoetan. 

Irailak 11, larunbata

11:00.Marrazki eta argazki lehiake-
tako erakusketa eta sari banaketa
ekitaldia Joxe Arregi plazan.
13:00.Patata tortilla lehiaketa. Kua-
drillaka eman beharko da izena udal
bulegoetan.
16:30.Bingo musikatua Joxe Arregi
plazan.
19:00. Gazteantzerki eta dantza
ikuskizuna Otaño eskolan. Gonbida-
penak jaso beharko dira. 

Irailak 12, igandea

12:45.Bukalai dantza taldearen
emanaldia Joxe Arregi plazan. Sa-
rrera librea eserlekuak bete arte.
17:30. Tonbolaantzerki ikuskizuna
Otaño eskolan. Sarrera librea eser-
lekuak bete arte.
19:30. Ez da kasualitateabertso
saio musikatua Joxe Arregi plazan.
Sarrera librea eserlekuak bete arte.
21:00.Bokata afaria Joxe Arregi pla-
zan. Aurrez izena eman behar da.

ordea, sekula elkarrekin lan egin
gabeak ziren. «Oso emankorra
izan da prozesua. Ipuina pixkana
eraiki dugu, elkarrekin, inongo
presiorik gabe. Esan beharra dago
festa batzordeak askatasun osoa
eman digula ipuina sortzerako-
an», esan du Iraitz Lizarragak.
Testua Iraitzek sortu du eta iru-

diak Izarok asmatu ditu. «Koader-
noan eskuz egin ditut marrazkiak
eta itxura hori mantentzen saiatu
naiz. Niretzat erronka izan da di-
gitalizazio prozesu hori, baina
konforme nago emaitzarekin».
Iraitz Lizarragaren iritzian ipuin
«jostagarria eta dinamikoa» osatu
dute. Onomatopeia ugari sartu di-
tuzte eta liburuaren izenburuak
festetako beste une garrantzitsu
bati, txupinazoaren unean etxa-
fuegoak egiten duen soinuari egi-
ten dio erreferentzia: Pli-Pla!
Bihar, 11:30ean, Joxe Arregi

plazan «jolasean eta solasean»
aurkeztuko dute ipuin liburua eta
udal bulegoetan izena eman du-
ten haurrek hartu ahal izango
dute parte bertan. Bi urte dira El-
barrenako festak normaltasunez
ospatzen ez direla. Haria ez da
eten, ordea, eta Pli-Pla! liburua da
horren erakusgarri. 

KULTUR EKITALDIAK
OSASUN NEURRIAK
KONTUAN HARTUTA

Aurten ez da Elbarrenako jairik
izango Zizurkilen. Dena den kultur
egitarau oparoa antolatu du festa
batzordeak, irailaren 9tik 12ra. 

Festa batzordeak jakinarazi
duenez ekitaldi guztiak uneko ego-
erak eskatzen duen osasun neurri-
tara egokituta antolatuko dira. Es-
pazioen edukiera hartuko da kon-
tuan eta gonbidapenak banatuko
dira ekitaldietara joateko. Gonbida-
pen guztiak doakoak izango dira
eta pertsona bakoitzak gehienez,
lau gonbidapen jaso ahal izango ditu
ekitaldi bakoitzeko. Gonbidapena-
rekin antolatutako ekitaldietara
ordu laurden lehenago joatea go-
mendatzen dute, sarrera ziurtatu
ahal izateko.



Argazkia
eta bertsoa
lotuz
Altzon I. Argazki-Bertso Lehiaketa
antolatu dute; bi fase izango ditu
lehiaketak, eta argazkiak
aurkezteko epea zabalik dago

Eneritz Maiz Etxarri Altzo

Altzoko Udalak, Kultura batzor-
dearekin eta emakume taldeare-
kin batera,  I. Argazki-Bertso
Lehiaketa antolatu du. Lagun-
tzaile izan dituzte Altzoko Osta-
tua eta Sabekoetxea-Behieko es-
nekiak, eta bi fase ditu lehiake-
tak. Dagoeneko martxan da
lehena, eta Altzo da gaia. 
Pertsona bakoitzak gehienez

ere hiru argazki aurkeztu ahalko
ditu. JPG formatuan bidali be-
harko dira, eta gehienez ere 5
megako pisua izan beharko dute.
Argazki bakoitzari izen bat jarri
beharko zaio, eta kultura@al-
tzo.eus helbide elektronikora bi-
dali beharko da, izen-abizenak
eta telefono zenbaki bat zehaz-
tuz. Urriaren 1a da azken eguna. 
Epaimahaiak 30 argazki sail-

katuak aukeratu beharko ditu,
eta horiek guztiak urriaren 8an
emango dituzte ezagutzera Al-
tzo.eus web orrian. Gero etorriko
da bertsoen txanda. Bertsoa edo
bertsoak idatzi nahi dituenak,
webgunetik argazkia aukeratu
beharko du; gehienez ere hiru ar-
gazki. Aukeratutako argazki ba-
koitzari bertso bat edo bi jarriko
dizkio nahi duen neurrian. Kasu
honetan ere, kultura@altzo.eus

helbide elektronikora bidali be-
harko dira, aukeratutako argaz-
kiak duen zenbakia adieraziz,
eta baita egilearen izen-abizenak
eta telefono zenbakia ere. Ber-
tsoak idazteko epea urriaren
11tik 29ra bitartekoa izango da.

SARI ERAKARGARRIAK
Azaroaren 12an emango dute sa-
rituen berri web orri bidez, eta
sari banaketa abenduaren 3an
egingo dute. Epaimahaiak hau-
tatutako 13 argazki-bertso mul-
tzo bakoitzak 2022ko Altzoko
egutegiko orri bat izango du.
Argazki-bertso multzo onena-

ren bi egileetako bakoitzak 200
euro eta bi pertsonarentzako
otordua Altzoko Ostatuan esku-
ratuko ditu, eta baita egutegia-
ren azala ere. Gainerako 12 biko-
teen artean sariak zozkatuko di-
tuzte: 50 euroko bi sari Elkar
dendetan erabiltzeko; bi pertso-
narentzako Altzoko Handiaren
ibilbide gidatua eta Altzoko Os-
tatuan hamaiketakoa egiteko bi
sari; ATARIA-k antolatutako ber-
tso-jaialdirako bina sarrera; eta
Behieko markako bi produktu-
sorta. Berdintasun Sari Berezia
ere banatuko dute, eta ikuskizun
baterako bina sarrera eta egute-
giaren martxoko orria da saria.

Urriaren 1a da argazkiak aurkezteko azken eguna, eta argazkietarako gaia Altzo da, bere osotasunean. E. MAIZ

«Edonork parte
hartu dezake, eta
gehienez ere hiru
argazki aurkeztu
ahal izango ditu»

KARMEN MURUA
ZINEGOTZIA

E. Maiz Altzo

Urte pare batean argazki rally-a
egina dute Altzon, eta azken bi
urteetan egin gabe geratu dira.
Karmen Murua da Kultura zine-
gotzia, eta aurten berriro berres-
kuratu nahi izan dutela esan du,
urte amaieran, etxez etxe bana-
tzen duten egutegirako argazki
horiek baliatzen dituztelako. 

Nolatan lotu dituzue argazki-
laritza eta bertsolaritza?
Ez atzera ez aurrera gelditu gi-
nen, zeren argazki rallyarena ez
zen garbi ikusten, eta definitu
ezinik genbiltzan. Justu, iaz, he-
rrira bizitzera etorri zen Joseba
Urretabizkaia argazkilaria, eta
taldeko batek esan zuen berari
komentatuko ziola. Orduan, Jo-
seba etorri zitzaigun proposa-
men berritzaile batekin. Altzon
bertsolaritzak pisu handia duela
edo asko lantzen den gaia dela
eta, zergatik ez genituen bi gau-
zak lotzen. Hortik sortu zen
ideia. Harituz elkarteko Haritz
Mujikarekin ere elkartu ginen
nola ikusten ote zuten eta nola
planteatu genezakeen hitz egite-
ko, eta beraiekin kontatzen dugu
ikasleen artean zabaltzeko.
Hilabeteetako lana dago, be-
raz, atzean?
Bai. Udaberri aldera hasi ginen
guztia antolatzen. Aurreko ikas-
turtean egiteko denborarik ez
genuela izango ikusi genuen. Oi-
narriak idatzi, deialdiak egin...
Udazkenerako uztea pentsatu
genuen.
Jada martxan jarri duzue, eta
bi fase izango ditu.
Lehen fasea ireki da argazkiak
egiteko. Edonork parte hartu de-

zake, eta gehienez ere hiru ar-
gazki aurkeztu ahal izango ditu.
Argazkigintzan eta artearen
bueltan dabiltzan herriko adi-
tuekin osatu dugu epaimahaia,
eta horiek aukeratuko dituzte 30
argazki. Argazki horiek webgu-
nean jarriko ditugu ikusgai. Or-
duan, bertsoa idatzi nahi due-
nak, horietako argazki bat auke-
ratu beharko du, eta argazki
horri idatzi beharko dizkio ber-
tso bat edo bi.
Irekia da orduan.
Bai. Bat edo bi idatzi beharko
ditu nahi duen neurri eta doi-
nuan. Eta hau bigarren fasea
izango litzateke. Honek esan
nahi du, argazkia ateratzen due-
nak ez duela zertan bertsoa ida-
tzi, eta bertsoa idazten duenak
ere ez du zertan argazkia atera.
Eta bi gauzak egin nahi ditue-
nak aukera izango du. Bertsorik
onenak ere herriko zaletu talde
batek aukeratuko ditu.
Herritarrentzat bakarrik da?
Ez. Gure asmoa Tolosaldera za-
baltzea da. 
Zer baloratuko da?
Irabazlea bi gauzak uztartuta
puntuazio gehiena lortzen duen
bikotea izango da. Generoaren
ikuspegia ere baloratuko da, eta
sari berezi bat egongo da.

Mundua
aldatzeko
tresnak,
herritarren
eskura
Tolosako Berdintasun Sailak Jabetze
Eskolaren udazkenerako egitaraua
argitaratu du; jada izena eman daiteke
abendura bitarteko 15 jardueretarako

Josu Artutxa Dorronsoro

Ikasturte berria hastearekin bate-
ra, bueltan da Tolosako Jabetze
Eskola, gizarte justu eta askotari-
koagoa lortzeko helburuarekin,
emakumeen jabetzea eta parte
hartze soziopolitikoa sendotzeko
gunea. Tolosako Berdintasun Sai-
lak antolatuta, askotariko egita-
raua prestatu dute udazkenerako,
era guztietako 15 jarduerekin:
ikastaroak, tailerrak, emanaldiak,
hitzaldiak... Irailaren 28an hasiko
da lehen tailerra; azken saioa, be-
rriz, abenduaren 15ean izango da.
Jarduera horietan, arlo, dina-

mika, gogoeta, tresna, erritmo eta
erronka ezberdinak landu eta
partekatuko dituzte, berdintasu-
naren ikuspegitik: argazkigintza,
autoestimua, emakumeen arteko
aliantzak, ikuskizun eta tailer
musikalak, liburu eta ipuin ira-
kurketak, adinkeriaren inguruan
hausnartzeko saioak, autodefen-
tsa feministari buruzko ikastaro-
ak, emakume migratzaileen espe-
rientziak edota emozioen kudea-
keta eta maitasun osasuntsuaren
inguruko lanketak. Guztiak ere,
aurrez aurrekoak izango dira, be-
tiere, beharrezko edukierak eta
osasun eta segurtasun neurriak
bermatuz. Egungo egoera aldatuz
gero, saio batzuk online egiteko
aukera legoke.
Adinari, bizimoduari edota

sorterriari erreparatu gabe, bizi-
tza pertsonalean eta kolektiboan
emakumeen eta gizonen berdin-
tasunaren alde lan egiten jarrai-
tu nahi du Berdintasun Sailak.
Hori dela eta, aurten ere, mar-

txan jarriko dute Guretzako gu-
nea, jatorri ezberdinetako ema-
kumeentzako aisialdi, laguntza
eta elkartasun espazioa, Tolosal-
dea Garatzeneko Migrazio eta
Aniztasun sailarekin elkarlane-

an garatzen dena. Espazio honen
barruan, bost jarduera antolatu
dituzte.

IZEN EMATEA, ‘ONLINE’
Bai arestian aipatutako jarduere-
tan, baita Guretzako gunearen
barruan antolatu direnetan par-
te hartzeko ere, zabalik dago
epea. Online eman behar da ize-
na, Tolosakoudala.org/berdinta-
suna webgunean. Dena den,
saioei buruzko zalantzak argitze-
ko edo informazio gehiagorako,
943 670 383 telefonora deitu edo
berdintasuna@tolosa.eus helbi-
dera mezu bat idatzi daiteke.
Izena eman ondoren, kultur

etxean ordaindu ahal izango da
matrikula, kreditu-txartelaren
bidez, ondorengo ordutegian:
aste honetan, soilik goizez
(10:00-13:00), eta irailaren 13tik
aurrera, goizez (10:00-13:00) edo
arratsaldez (16:00-19:00).

Jarduera ugarik izango dute tokia Jabetze Eskolaren udazkeneko egitarauan, baita batukada feministak ere. I. GARCIA LANDA

Irailaren 28an hasiko
da lehen tailerra;
azken saioa, berriz,
abenduaren 15ean
izango da

Aurten ere, martxan
jarriko dute
‘Guretzako’ gunea,
jatorri ezberdinetako
emakumeentzat

TOLOSAKO JABETZE ESKOLA: 2021EKO UDAZKENA

Ikastaroak

Argazkilaritza tailerra. Irailaren
28an, urriaren 5ean, 19an eta 26an,
eta azaroaren 2an, 9an, 16an eta
30ean (18:00-20:00), kultur etxean,
Ura Iturralde argazkilariak gidatuta.
Hizkuntza: euskara. Prezioa: 10 euro.
Autoestimua eta ahalduntzea lan-
tzeko tailerra. Irailaren 29an, urria-
ren 6an, 13an, 20an  eta 27an, eta
azaroaren 3an, 10ean eta 17an
(15:30-17:30), kultur etxean, Pepa
Bojok gidatuta. Hizkuntza: gaztela-
nia. Prezioa: 10 euro.
Batukada feminista.Urriaren 5ean
eta 19an, azaroaren 2an, 16an eta
30ean, eta abenduaren 14an
(18:30-20:30), Laskorain Ikastolan,
Ainara Sarasketak gidatuta. Hizkun-
tza: euskara. Prezioa: 10 euro.
Xilografia tailerra.Urriaren 5ean,
19an eta 26an, eta azaroaren 2an,
9an eta 16an (18:00-20:00), kultur
etxean, Oihana Ugartek gidatuta.
Hizkuntza: euskara. Prezioa: 10 euro.
Adinkeriak ez diezagula ametsik
ezabatu!hausnarketarako espa-
zioa.Urriaren 21ean eta 28an, aza-
roaren 4an eta 11n (15:30-17:30),
kultur etxean, Kontxi Lopezek gida-
tuta. Hizkuntza: gaztelania. Prezioa:
5 euro.
Autodefentsa feminista jaietan
eta gure bizitzetan.Urriaren 22an
(16:00-20:00) eta 23an (10:00-

14:00), kultur etxean, Maitena Mon-
royk gidatuta. Hizkuntza: gaztelania.
Prezioa: 5 euro.
Emakume margolariak itzalean:
Piztu ditzagun argiak!Azaroaren
8an, 15ean, 22an eta 29an (15:30-
17:30), kultur etxean, Leire Markine-
zek gidatuta. Hizkuntza: euskara.
Prezioa: 5 euro.

Literatura

Munduko emakumeen literatura
taldea (Tolosako Udal Liburutegia-
rekin elkarlanean).Urriaren 6an,
azaroaren 17an eta abenduaren
15ean (18:00-20:00), kultur etxean,
Mertxe Tranchek gidatuta. Hizkun-
tza: gaztelania. Prezioa: 5 euro.
Euskal emakume idazleen irakur-
keta feminista taldea (Udal Liburu-
tegiarekin elkarlanean).Urriaren
14an, azaroaren 11n eta abenduaren
2an (18:00-20:00), Udal Liburute-
gian, Kattalin Minerrek gidatuta. Hiz-
kuntza: euskara. Prezioa: 5 euro.
Palabras dislocadas errezitaldi
musikatua.Azaroaren 18an (18:00-
20:00), kultur etxean, Susanna Min-
guellen eskutik. Hizkuntza: gaztela-
nia. Prezioa: 10 euro.

Guretzako gunea

Babesleak ipuin ilustratuaren aur-
kezpena.Urriaren 1ean (18:00-
19:30), kultur etxean, Lolita Chavez

eta Lorea Undagoitiaren eskutik.
Hizkuntza: euskara eta gaztelania.
Prezioa: doan (aurrez izena eman
behar da).
Rap tailerra, jabekuntza feminista
lantzeko.Urriaren 26an, eta azaro-
aren 2an, 9an, 16an eta 30ean
(18:00-20:00), Bonberenea gazte-
txean, Nerea Loron La Furiak gida-
tuta. Hizkuntza: gaztelania. Prezioa:
doan (aurrez eman behar da izena).
Xaboi naturalak egiten ikasteko
tailerra.Urriaren 30ean (16:00-
19:30), Ereite elkartearen lokalean
(San Esteban, 20), Bidatz Sasiainek
gidatuta. Hizkuntza: euskara eta
gaztelania. Prezioa: doan (aurrez
eman behar da izena).
Migratzen dugunean atzean uzten
duguna, esperientziak parteka-
tzeko tailerra.Azaroaren 13an
(17:00-19:00), kultur etxean, Norma
Vazquezek gidatuta. Hizkuntza:
gaztelania. Prezioa: doan (aurrez
eman behar da izena eta emakume
migratzaileek izango dute lehenta-
suna).
Erromantikoa politikoa ere bada:
Maitasunagatik jada sufritzen ez
duten emakumeak,norbere burua
zaintzen ikasteko tailerra.Aben-
duaren 4an (17:00-20:00), kultur
etxean, Coral Herrerak gidatuta.
Hizkuntza: gaztelania. Prezioa: doan
(aurrez eman behar da izena).

Taldeak eskarmentua
hartzea da helburua

Imanol Garcia Landa 

Futboleko Hirugarren Mailako
Tolosa CF taldeak hasi du 2021-
2022 denboraldia. Asteburuan
izan zuen lehen partida eta Bea-
sainen aurka 1-2 galdu zuen Be-
razubin. Mikel Arruabarrena en-
trenatzaileak azaldu duenez,
«denboraldi-aurreko emaitzek
ez ziguten asko lagundu eta ur-
duritasun pixka batekin atera
gara. Talde oso indartsu baten
aurka lehiatu gara, eta jubenile-
tatik eta preferentetik igo diren
jokalari berri guztiak elkartzeko
partida bat izan da». 
Hain justu, jokalari berri asko

dituzte denboraldi honetako tal-
dean, eta mailara egokitzea pix-
ka bat kostatu egingo zaiela esan
du Arruabarrenak: «Talde oso
gaztea dugu, eta lehen partidan
lehiatu gara, baina gauza asko
hobetu behar ditugu. Aurreko
denboraldian baina pixka bat
berdeago gaude, eskarmentu gu-
txiago dugulako, baina lana egi-
teko gogoz gaude eta ea lortzen
dugun jende gazte guzti honek
bere onena ateratzea». 
Aurreko denboraldia bukatu-

ta, zenbait jokalarik utzi egin zu-
ten taldea, eta beste batzuk tal-
dez aldatu ziren. «Aurreko den-
boraldia nahiko polita izan zen,
eta lau bat jokalari bakarrik gera-
tu dira. Beraz, talde berri oso bat

Aurreko larunbatean jokatu zuen Tolosa CF-k Beasainen aurkako partida Berazubin. LEYRE CARRRASCO

Tolosa CF-ko Hirugarren Mailako taldeak porrotarekin hasi
du denboraldia, 1-2 galduz Beasainen aurka Berazubin

egin behar izan dugu, eta jokala-
riek egokitzapen denbora bat be-
har dute. Zailtasunak ere izan di-
tzakegu gurekin sinatzeko, eko-
nomikoki ez baitugu ordaintzen,
eta apustua jende gaztearen al-
dekoa izan da, etxeko jende gaz-
tearen aldekoa». Hamahiru joka-
lari berri etorri dira eta jubenilen
taldetik zein preferentetik beste
zazpi igo dira.  
Maila mantentzea da asmo na-

gusia denboraldirako, baina aur-
ten aurreko bi urteetan baino
zailagoa izango dutela esan du
Arruabarrenak. «Hirugarren
Mailan aurretik jokatu ez duten
jokalari asko ditugu eta gure
erronka, hain justu, mailara ego-
kitzea izango da». Epe luzera be-
gira beste helburu batzuk dituz-
tela dio: «Ea lortzen dugun ha-
mabost bat jokalari Tolosa
ingurukoak izatea, jende gaztea-
rekin. Azken finean, etxeko jen-
dez beteriko talde handi bat egin
nahi dugu. Horretarako gazteei
aukerak eman behar zaizkie». 

AURKARI INDARTSUAK
Beasainen aurkako lehen parti-
dan izandako sentsazioak ez zi-
rela hain txarrak izan zehaztu du
Arruabarrenak. «Egia da biga-
rren zatian, 1-2koa lortu eta gero,
ondo geundenean, ez genuela
aukerarik sortu, baina kontuan
izan behar dugu aurrean oso tal-

de gogorra zegoela, mailaz igo-
tzeko asmoz dagoena eta ekono-
mikoki oso indartsua dena». 
Aurten liga erregularragoa

izango da, 20 taldeko multzoan
baitago Tolosa, eta ez iaz bezala,
bi azpimultzotan antolatuta.
«Guri ondo etorriko zaigu, lehen
esan bezala, kosta egingo zaigu-
lako mailan sartzea», zehaztu du
entrenatzaileak. «Gainera, oso
hasiera gogorra dugu, eta ondo
etorriko zaigu jokalari guztiak
ondo ezagutu eta zer eman deza-
keten ikusteko». Halere, denbo-
raldi honetan, aurrekoan bezala,
sei talde mailaz jaitsiko direla
nabarmendu du, eta horrek go-
gortu egiten duela liga. «Biga-
rren B mailatik Barakaldo, Leioa,
Portugalete... jaitsi dira, oso tal-
de gogorrak. Beraz, egokitzapen
bat beharko dugu, baina aldi be-
rean garrantzitsua izango da
puntuak pilatzen joatea». 

JUBENILAK, MAILA GORENEAN
Gizonezkoen jubenileko lehen
taldeak iaz mailaz igotzea lortu
zuen, eta estatuko jubenilen
maila gorenean dago orain, oho-
rezko mailan. Talde oso indar-
tsuen aurka jokatzea tokatuko
zaie, tartean herrialde bakoitze-
ko klub nagusien jubenil taldeen
aurka. Hain justu, Realaren aur-
ka jokatu zuten asteburuan, eta
0-1 galdu zuten.

Gorka Ugartemendia. ANTIGUAKO P.

Ugartemendia eta
Aizpuru irabazle
Antiguan
Erredakzioa 

Larunbatean jokatu ziren 73. An-
tiguako Pilota Txapelketaren fi-
nalak eta horietako bitan eskual-
dekoak izan ziren protagonistak.
Etorkizuneko mailan, Gorka
Ugartemendia atzelari alkiza-
rrak eta Josu Igoa aurrelari nafa-
rrak 11-22 irabazi zioten Oskoz-
Santamaria bikoteari. Ugarte-
mendiari, gainera, txapelketan
zehar dotoreziaz portatu den pi-
lotariaren saria eman zioten.
Nagusien mailan, Unai Mata

aurrelari nafarrarekin batera jo-
katu zuen Julen Aizpuru atzelari
asteasuarrak, eta aurkari eskual-
deko beste pilotari bat izan zu-
ten: Aratz Irazustabarrena ale-
giarra. Azken honen bikotea Ho-
dei Exposito aurrelari
astigartarra izan zen. Mata-Aiz-
puruk 22-19 irabazi zioten Expo-

sito-Irazustabarrenari. Txapelaz
gain, Aizpuruk finalean nabar-
mendutako pilotariaren saria
jaso zuen. 

Txapelketan parte hartu zuten Tolosaldeko Triatloi Taldeko kideak. T.T.T.

Hiru podium
Euskadiko Triatloi
Txapelketan 
Erredakzioa 

Larunbatean jokatu zen Euska-
diko Triatloi Esprint Txapelketa,
Zumaian. Tolosaldeko Triatloi
Taldeko triatleta ugari bertaratu
ziren, eta maila bikainean jar-
dun ziren gainera. Triatletek 750
metro igeri, 20 km bizikletan eta
5 km korrika burutu behar izan
zituzten.
Hiru podium lortu zituzten

guztira: Asier Mujika hirugarren
izan zen maila absolutuan, Elur

Urkolak ere postu bera lortu
zuen jubenil mailan eta Pili Es-
naola bigarren izan zen beterano
mailan. 
Asier Capa, Beñat Azaldegi,

Edu Gonzalez, Julen Telleria eta
Alar Sevillano ere aritu ziren ab-
solutu mailan lan txukuna egi-
naz. Bestetik, Elur Urkolarekin
batera, Asier Tejeria eta Iker Ota-
mendi gazteak aritu ziren. «Zein
poza geroz eta gazte gehiago tal-
dean izatea», azaldu dute Tolo-
saldeko Triatloi Taldetik.

Julen Aizpuru. ANTIGUAKO PILOTAZALEOK



BABESTUTAKO EDUKIA

www.ataria.eusASTEAZKENA, 2021EKO IRAILAK 8
Argitaratzailea: 
Tolosaldeko Komunikazio Taldea SM
Lege Gordailua: SS-1323-2013
Koordinatzailea: Rebeka Calvo Gonzalez
Kudeatzailea: Iban Urdapilleta Alkizalete
Egoitza: San Esteban, 20, Tolosa.
Telefonoa:943 65 56 95. 
E-posta:ataria@ataria.eus
Publizitatea: 661 678 818. publi@ataria.eus

Tolosa: 687 410 082. tolosa@ataria.eus 
Villabona-Aiztondo:687 410 022. 
villabona-aiztondo@ataria.eus
Anoetaldea:687 410 022.
anoetaldea@ataria.eus
Ibarraldea:687 410 118. ibarraldea@ataria.eus 
Alegialdea: 687 410 034.
alegialdea@ataria.eus  
Kirolak:673 06 11 32. kirolak@ataria.eus
Bezero arreta zerbitzua: 943 30 43 46 

Tolosaldeko Ataria diruz laguntzen duten erakundeak:
Udalak: Abaltzisketa, Aduna, Albiztur, Alegia, Alkiza, Altzo, Amezketa, Anoeta, Asteasu, Baliarrain,

Belauntza, Berastegi, Berrobi, Bidania-Goiatz, Elduain, Gaztelu, Hernialde, Ibarra, Ikaztegieta, 
Irura, Larraul, Leaburu-Txarama, Lizartza, Orendain, Orexa, Tolosa, Amasa-Villabona eta Zizurkil

Tolosaldeko Komunikazio Taldea SMko kideak:

Tolosaldeko
gizarte 

eragileak

ATARIA IRRATIA
107.6FM

Hizkuntza
ezagutu, ikasi
eta gozatu ahal
izateko modua
Ingeles eta frantseseko eskaintza zabal
batekin eman zioten hasiera 
asteazkenean aurtengo ikasturteari
Tolosako Bridge Hizkuntza Eskolan

Munduan barrena bidaiatzen
zihoala, Euskal Herriaz maite-
mindu zen Brigit Clunies-Ross
eskoziarra. Bi aldiz pentsatu
gabe, bere sustraiak utzi eta gure-
ra etortzea erabaki zuen. Gipuz-
koa osoa zehartu ostean, egun ere
aurkitu du bere txokoa Tolosako
Bridge Hizkuntza Eskolako zu-
zendari berria bezala.
Aurtengoan ikasturtea ez ezik,

ibilbidea ere berria izango duela
kontatu du Cluniesek: «Niretzat
ere beste hasiera bat da jadanik
antolatuta zegoen leku batean
sartzea, jende berria ezagutzea,
jende berriarekin lan egitea eta
orain arte Bridgen egin dutenari
jarraipena ematea eta Lacunza-
ren esperientzia zabaltzea; hau
da, ikasleen prestakuntza area-
gotzen laguntzea eta Tolosaldea-
ri gure laguntza eskaintzen ja-
rraitzea Lacunzan azken 20 urte-
etan pilatu dudan esperientzia
baliatuz». Izan ere, Lacunza tal-
deak hartu du ikasturte honetan
Bridge eskolako ardura. Lacun-
zak 65 urte bete ditu jada.  
Haurrak, gazteak, eta helduak.

Adina ez da oztopo eta herritar
guztiei bideratutako ingeleseko
eta frantseseko ikastaroak es-
kaintzen ditu Bridge eskolak.
«Oraindik abiatu ez badugu ere,
55 urtetik gorako ikastaro bat
dugu. Komunikazio indartzeko
eskolak izaten dira gehienen-
tzat, baita bidaiatzea gustuko
dutelako, atzerrian familia dute-
lako edota egunerokotasunean
aktibo egoteko», dio zuzenda-

riak. Enpresei bideratutako 
ikastaroak ere aurki daitezke es-
kolan. Hain zuzen, atzerrira bi-
daiatu behar duten langileak
prestatzeko eta hizkuntzarekin
laguntzeko ikastaroak direla
azaldu du Cluniesek: «Hemen
Tolosan, adibidez, Gureak en-
presarekin egiten dugu lan, bai-
na horrez gain, baditugu enpresa
handi eta txikiagoak ere. Hala
nola, Beasaingo CAF edota per-
tsona bakarreko enpresa askotan
ere ematen ditugu eskolak».

EZAGUTU ETA OSATU
Ikasle eta irakasleen arteko ha-
rremana da nagusi eskolan; ger-
tutasuna, hain zuzen. Hori dela
eta, kurtso hasieran ikasle bakoi-
tzari elkarrizketa pertsona egi-
ten zaio azaldu du zuzendariak:
«Haiek gu, eta gu haiek sakonago
ezagutzeko egiten dugu; zein
maila duten ikusi eta modu ho-
rretan euren taldea sortzeko,
baita konfiantza sortzeko ere».
Ikasle bakoitzak dituen beha-

rrak ikertzeko baliagarria zaiela
ere esan du zuzendariak. Izan
ere, Bridge eskolak eskaintza za-
bala du. «Urte osoko ikastaroak
ez ezik, intentsiboak edota onli-
neklaseak ere eskaintzen ditugu,
eta horien artean aukeratzeko
ere lagungarri egiten zaigu».
Ikasle bakoitzaren jarraipena

azpimarratu du Cluniesek, gai-
nera. Izan ere, Bridge eskolak
duen plataformaren bitartez,
alde batetik, gurasoek ere beren
seme-alaben asistentzia, eginbe-

harrak eta oharrak ikusi ditzake-
te; eta ikasleek etxekolanak egin
edo aparteko materiala eskura-
tzeko aukera ere dute bertan.
Tolosako Bridge Hizkuntza

Eskolak, orain Lacunza taldeko
eskola bezala, Tolosa, Albiztur
eta Ikaztegietan ditu ikasleak
eta aurten, gainera, Herrikide
ikastetxean hasiko dira eskolak
ematen. Horiek guztiak forma-
kuntza bat duten 17 irakasleen
agindupean daude; 16 ingelese-
ko irakasleak dira, eta bat fran-
tsesekoak. «Ikasleak ez ezik,
Bridge eskolako irakasleak ere
urtez urte ikasten eta hazten
doaz», esan du Cluniesek.

Tolosako Bridge Hizkuntza Eskolako zuzendari berria den Brigit Clunies-Ross. LEYRE CARRASCO

Matrikulatze epea.Urte guztian
zehar zabalik.
Eskaintza. Ingeles eta frantseseko
urte guztiko ikastaroak, ‘online’ eta
intentsiboak. Adin tarte guztietara-
ko, baita enpresentzat ere.
Kontaktua.Webgunera idatzita
(Bridgelanguageschool.es), 943 65
30 77 zenbakira deituta edota 
bridge@lacunza.es
helbidera  idatzita.


